
RESUMO
O sistema heteropatriarcal no que vivimos e o seu pensamento hete-
ronormativo, conducen e provocan diversas formas de violencia contra 
aquelas persoas que non encaixan no esquema dualista, a LGTBIfobia, 
entendida como o odio, rexeitamento ou actitude hostil cara a lesbia-
nas, gays, bisexuais, trans (Platero, 2014) e intersexuais en particular, 
ou cara á diversidade sexual e de xénero en xeral (Fumero, Moreno e 
Ruiz, 2016).

mailto:milena.villar@usc.es
mailto:mjose.mendez@usc.es


360

Milena Villar Varela, Aixa Permuy Martínez, María-José Méndez-Lois

VI Xornada Universitaria Galega en Xénero

Coa chegada da revolución tecnolóxica, esa estrutura patriarcal presen-
te na sociedade traspasa fronteiras e aséntase tamén no ciberespazo. 
Isto dá lugar a un novo tipo de violencia de xénero: as violencias 2.0.

Co obxectivo de proporcionar visibilidade ás violencias de xénero 2.0 na 
mocidade actual, a Universidade de Santiago de Compostela participou, 
xunto a outras oito universidades españolas, nun proxecto liderado pola 
Universidade de Barcelona no que se levou a cabo un estudo cunha 
ampla mostra de adolescentes.

O traballo que se presenta pretende analizar as experiencias que ten a 
mocidade en relación á violencia de xénero 2.0 na comunidade autóno-
ma de Galicia. Trátase de identificar a incidencia de condutas violentas a 
partir da transgresión da heteronormatividade sexual obrigatoria e apor-
tar, a modo de conclusión, unha serie de directrices que permitan a in-
clusión da perspectiva de xénero na Educación Secundaria Obrigatoria.

PALABRAS CLAVE: xénero, violencia, redes sociais, adolescencia, hete-
ronormatividade sexual.

INTRODUCIÓN
A revolución da tecnoloxía contribuíu ao nacemento de novos tipos de violencia de 
xénero, incluída a discriminación en liña, o acoso cibernético, a chantaxe e a incita-
ción ao odio (Zweig, Dank, Yahner e Lachman, 2013). Este novo tipo de violencia é 
denominada como violencia 2.0. Con todo é importante recalcar que unha moza ou 
un mozo cuxas relacións offline sexan sas, dificilmente usará de xeito machista as 
súas redes sociais e as súas aplicacións móbiles (Bonder, 2002). Así, pola contra, a 
adolescencia que teña actitudes, pensamentos ou valores machistas e que no seu 
día a día desenvolva relacións de amizade e parella non saudables, utilizaraas como 
un instrumento máis para exercer ese poder.

O dereito á educación sen discriminación por orientación sexual ou identidade de xé-
nero atópase respaldado polos artigos 2, 28 e 29 da Convención sobre os dereitos do 
neno e os principios de Yogyakarta. Sabido é que o acoso por homofobia e transfobia 

afecta directamente ás persoas agredidas pero tamén a quen agrede, ás persoas que 
observan, ao centro educativo onde ten lugar a agresión e, como afirma a UNESCO 
(2013), ten graves consecuencias na educación e a aprendizaxe.

Ser ou parecer lesbiana, gay, bisexual ou transexual e non cumprir coas heteronormas 
sexuais obrigatorias, asignadas culturalmente a homes e mulleres, son algunhas das 
causas máis frecuentes de acoso escolar e, como indica Pichardo et al. (2014) motiva 
desde o insulto e a burla, ata a exclusión e a violencia física. Polo tanto resulta de vital 
importancia non minimizar o problema invisibilizándoo ou tratando de xustificalo. E, 
neste tema, tamén as tecnoloxías da información e a comunicación se teñen converti-
do nun espazo máis no que se reproducen, por exemplo, situacións de acoso verbal: 
un 14,43% a través de internet e redes sociais e un 7,7% a través do teléfono móbil 
(Ortega, Calmaestra e Mora, 2008; Díaz- Aguado, 2013).

Ante este panorama a Universidade de Barcelona, en colaboración con outras univer-
sidades españolas, concretamente, a Universidade de Zaragoza, a Universidade de 
Santiago de Compostela, a Universidade de Valencia, a Universidade de Málaga, a 
Universidade de Sevilla, a Universidade de Granada (campus Melilla), a Universidade 
das Illas Baleares e a Universidade da Laguna levou a cabo un proxecto sobre as 
violencias de xénero 2.0, financiado pola Fundación BBVA cunha duración de dous 
anos. O equipo de investigación está constituído por 26 investigadoras e investiga-
dores vinculados ás universidades citadas. É de destacar que cada equipo das nove 
universidades participantes ten unha especialización socioeducativa específica, que 
aporta experiencia e innovación ao tipo de análise que se desenvolve nos diferentes 
momentos ou fases da investigación. Os datos que se expoñen neste traballo corres-
póndense cos datos recolleitos desde a Universidade de Santiago de Compostela.

Os principais obxectivos do noso traballo son analizar as percepcións e as actitudes 
da mocidade consultada en torno á violencia nas redes sociais por transgredir a hete-
ronormatividade sexual obrigatoria na Comunidade Autónoma de Galicia e, posterior-
mente, ofrecer unha serie de directrices para a inclusión da perspectiva de xénero na 
etapa da Educación Secundaria Obrigatoria que contribúan a paliar estas violencias.

MÉTODO
A investigación está conformada por catro fases. Neste traballo situámonos na pri-
meira delas na cal se realizou a elaboración e revisión do cuestionario online, e a súa 

aplicación ao alumnado da Educación Secundaria Obrigatoria, previa autorización do 
centro. Unha vez cumprimentados os cuestionarios, procedeuse á análise de datos e 
á obtención de resultados.

Para a recolleita de información elaborouse e validouse un cuestionario estruturado 
denominado Cuestionario de violencias de xénero 2.0, integrado por cuestións que se 
agrupan nos seguintes bloques de contido: datos persoais, dominio e uso tecnolóxi-
co, percepción dos espazos virtuais como contornas violentas, cyberbulling, grado de 
percepción da violencia de xénero 2.0, percepción do risco de violencia nos espazos 
virtuais e experiencias en violencias de xénero 2.0.

Para este traballo vaise partir das preguntas referidas ás variables persoais e ás ex-
periencias en violencias de xénero 2.0, naqueles ítems relativos a transgresión da 
heteronormatividade sexual obrigatoria.

A mostra, seleccionada a través dunha mostraxe non aleatoria, está composta por un 
total de 615 mozas e mozos residentes en Galicia, cunha media de 15 anos de idade 
e cunha lixeira maior proporción de mozas (320) que de mozos (295), tal e como se 
pode observar na Gráfica 1.

Gráfica 1. Sexo da mostra.

A poboación adolescente do estudo procede de seis centros educativos distribuídos 
polas provincias de Pontevedra, Lugo e A Coruña que participaron no estudo distri-
buíndose de forma equitativa na variable curso. Concretamente participaron na enqui-
sa 308 alumnos/as de 3º ESO e 307 de 4º ESO. Así mesmo, é importante sinalar que 
só o 27.3% do colectivo adolescente declara ter parella afectiva.

RESULTADOS
Os datos obtidos analizáronse de forma cuantitativa co paquete estatístico SPSS v.22 
e a análise estatística realizada é descritiva.

En relación coa incidencia de condutas violentas por motivo de xénero en torno á 
idea das condutas que transgriden a heteronormatividade sexual obrigatoria é nece-
sario sinalar, en primeiro lugar, que as respostas obtidas maioritariamente en todas as 
condutas violentas propostas no cuestionario e en todas as idades, xénero e curso, 
son “nunca”, o que resulta reconfortante e alentador. Sen embargo, tamén queremos 
resaltar o feito de que todas as conductas de violencia 2.0 incluídas no cuestionario 
sobre estas cuestións foron realizadas, en maior ou menor medida, pola poboación 
adolescentes galega consultada, posto que en ningún caso a opción de resposta 
“nunca” acadou o 100% da mostra.

Así, tal como se recolle na gráfica 2, indicar que as condutas máis frecuentes son cha-
mar enfermo/a a outra persoa por ser homosexual ou transexual (7% que na mostra 
de estudo correspondería a 43 persoas das que 33 afirmarían telo feito con reiteración 
moitas veces), insultar na rede a unha persoa por pensar que é homosexual ou tran-
sexual (5,4%) e difundir por internet a orientación sexual de alguén sen o seu permiso 
(4,7%) mentres que a menos frecuente é suplantar a identidade de alguén facéndoo 
pasar por unha persoa homosexual ou transexual para ridiculizala (3,2%).

Gráfica 2. Condutas violentas relacionadas con transgredir a heteronormatividade se-
xual obrigatoria

Atendendo á diferenciación por xénero, das condutas violentas levadas a cabo en re-
lación a transgredir a heteronormatividade sexual obrigatoria, podemos indicar que das 
persoas que din chamar enfermo/a a outra persoa por ser homosexual ou transexual 

o 3,58% son homes e o 3,42% mulleres. Das que insultan na rede a unha persoa por 
pensar que é homosexual ou transexual, o 3,76% son homes e o 3,42% son mulleres 
e esta diferenza é estatisticamente significativa [X2 (2)= 7,737, p=0,021]. Das persoas 
que difunden por internet a orientación sexual de alguén sen o seu permiso o 2,27% 
son homes e o 2,43% son mulleres e, finalmente, das persoas que din ter suplantado 
a identidade de alguén facéndoo pasar por unha persoa homosexual ou transexual 
para ridiculizala dáse a mesma porcentaxe (1,6%) de homes que de mulleres.

CONCLUSIÓNS
Atendendo aos resultados obtidos sobre as condutas violentas que se producen a 
través das redes sociais porque alguén considera que outras persoas transgriden 
a heteronormatividade sexual obrigatoria na adolescencia considérase fundamental 
unha intervención para modificar as concepcións discriminatorias e estereotipadas e 
apostar por unha escola que debe ter como referencia ás persoas e o desenvolve-
mento de cada unha das súas identidades, na que se corrixan e eliminen todo tipo 
de desigualdades e mecanismos discriminatorios para que o alumnado poida desen-
volver libremente a súa personalidade nun clima de igualdade real. Unha escola máis 
xusta para todas e todos, na que as diferenzas existentes non supoñan desigualdades 
de xénero, educativas e/ou sociais (Méndez-Lois, Barreiro e Villar, 2018).

Debido ao gran uso que a adolescencia fai das redes sociais é necesario reflexionar 
sobre o gran potencial que poden ter estas no ámbito educativo, e da igualdade, se 
se empregan desde unha perspectiva de xénero, sexa transversalmente integradas no 
currículo e a titoría ou en materias específicas que terían que ter carácter obrigatorio. 

Ademais, a formación, tanto inicial como permanente, do profesorado, debe ser un 
traballo ineludible, co fin de capacitalo para previr a LGTBIfobia e as violencias de xé-
nero, e así favorecer un clima de aula e de centro positivo. Tal e como afirman Taylor, 
Meyer, Tracey, Ristock,  Short  e  Campbell (2016) e Venegas (2013), a formación do 
profesorado en temas LGTBI é un excelente exemplo de prácticas en educación cívica 
e democrática para o desenvolvemento da xustiza social.

Tamén sería interesante apostar por unha pedagoxía queer como alternativa a unha 
educación sexual que amplíe a mirada desde a diversidade, como estratexia pertur-
badora dos parámetros normalizantes que fan da educación sexual unha educación 
heterosexual. Este enfoque preséntase como unha ferramenta teórica eficaz para re-

pensar as actuais prácticas educativas na escola (Lopes, 2017). Por suposto, esta 
pedagoxía debe fundamentarse na educación emocional, posto que non entendemos 
a educación sexual sen o compoñente afectivo, sendo fundamental unha educación 
afectivo sexual para un desenvolvemento integral das persoas.

Atendendo a Rebollo (2013) unha das liñas estratéxicas de acción para o cambio 
educativo con perspectiva de xénero consistiría en desenvolver boas prácticas co-
educativas, é dicir, poñer en marcha accións, condutas e prácticas igualitarias. Aínda 
que nalgúns centros educativos xa se realizan este tipo de prácticas, a maioría fano de 
xeito esporádico. Por iso, aínda que modificar pautas de comportamento que temos 
automatizadas pode resultar complexo, un dos aspectos máis importantes é a vonta-
de de introducir cambios sostibles no tempo. 

Na mesma liña, Fernando Barragán (2006) propuxo, a partir dunha guía curricular para 
traballar con poboación adolescente desde a escola, a necesidade de cuestionar a 
construción patriarcal da masculinidade, desvinculando violencia e masculinidade e xa 
que logo os roles de xénero atribuídos segundo o sexo.

Tamén son de sinalar, como recursos educativos, as diversas propostas de guías que 
o profesorado pode empregar para traballar co público adolescente no centro educa-
tivo: Abrazar la diversidad: Propuestas para una educación libre de acoso homofóbico 
y transfóbico (Pichardo, 2015), Cómo educar en la diversidad afectivo sexual en los 
centros escolares: orientaciones para la ESO (Sánchez Sáinz, 2009), Guía de recur-
sos y buenas prácticas de educación sexual (López Carvajal e Rubio Castilllo, 2015), 
Coeducación afectivo-emocional e sexual (Ferreiro Díaz, 2008), Colección de guías 
sobre derechos sexuales y reproductivos de las mujeres jóvenes (Instituto Canario de 
Igualdad, 2018) e ¿Y tú que sabes de “eso”: Manual de educación sexual para jóve-
nes? (Infante, París, Fernández e Padrón, 2009) entre outros.

En conclusión, fronte ao modelo androcéntrico e heteronormativo existente, a escola 
debe camiñar cara unha pedagoxía coeducadora. A coeducación entendida como 
pedagoxía da aula, debe contemplar a igualdade entre os xéneros pero atendendo á 
diversidade sexual e de xénero existente nos centros (Ruiz Repullo, 2017). Coeducar 
é construír un mundo mellor baseado na igualdade, a diversidade e o respecto, cons-
truír un mundo onde as violencias machistas e aquelas por cuestión de identidade e 
orientación sexual non teñan cabida.

